
ƏRAZİLƏRİNDƏ İNVESTİSİYA-
MALİYYƏ MEXANİZMLƏRİNİN 
İNKİŞAF ETDİRİLMƏSİ YOLLARI

Qeyd edək ki, müasir şəraitdə postkonflikt əra-
zilərin uğurlu bərpası məsələləri xüsusilə aktual-
laşır. Postkonflikt ərazilərin bərpası onların işləmə 
rejiminin yaradılmasını nəzərdə tutur, burada dövlət 
istehsalın inkişafı və normal yaşayış üçün şərait ya-
radır. Həmin ərazilərin bərpasında əsas iştirakçı və 
əlaqələndirici subyekt və iqtisadi siyasətdə dəyişik-
liklərin təşəbbüskarı dövlətdir. Bu ərazilərin bərpası 
üçün yüksək keyfiyyətli institusional iqlim, əlçatan 
maliyyə-investisiya mənbələri və islahatların mər-
hələli şəkildə reallaşdırılması önəmli amillər hesab 
olunur. Postkonflikt ərazilərin bərpası probleminə 
elmi ictimaiyyətin marağı iqtisadi nəzəriyyənin 
“postkonflikt dövrdə iqtisadi inkişaf nəzəriyyəsi” 
adlanan yeni inkişaf istiqamətində öz əksini tapmış-
dır. Bu nəzəriyyə çərçivəsində tədqiqatların köməyi 
ilə postkonflikt dövrdə bütövlükdə ölkələrin iqtisa-
diyyatının və ya onların ayrı bir sektorunun iqtisadi 
potensialını bərpa etmək və gücləndirmək üçün az 
və ya çox dərəcədə uğurlu ola biləcək strategiya-
lar hazırlanır. “Postkonflikt ərazilər” termini mə-
kan planlaşdırılması prinsiplərini dəqiqləşdirmək 
məqsədi ilə dövriyyəyə daxil edilmişdir. Belə əra-
zilərə bərpa dövründə xüsusi yanama olmalı və bu-
nunla bağlı xüsusi bərpa proqram və strategiyaların 
hazırlanması tələb olunur [1, s.55]. Postkonflikt əra-
zilərin bərpası proqramlarının reallaşdırılmasında 
əsas məqsəd həmin əraziyə köçürüləcək əhali üçün 
iş yerləri yaratmaq, təhsil, tibbi xidmət, mənzil və 
təhlükəsizliklə bağlı əsas ehtiyaclarını ödəməkdir. 

Hesab edirik ki, Azərbaycanda postkonflikt əra-
zilərin yenidən qurulması və inkişafı ölkə iqtisadiy-
yatına əlavə töhfə verə bilər. Postkonflikt ərazilərin 
səmərəli bərpası ölkənin iqtisadi imkanlarını geniş-
ləndirmək üçün əlavə resurslar yaradacaq, xüsusən 
də regional iqtisadi inkişafa yeni metodoloji və 
praktiki yanaşmalar formalaşacaqdır. Bu məqsədlə 
xaricdən investisiya cəlb etmək də zəruridir, lakin 
öncə, ölkəmiz öz iqtisadi gücünə, maliyyə-investisi-
ya potensialına xüsusi diqqət yetirməlidir [2, s.255]. 
Postkonflikt ərazilərin maliyyə-investisiya potensi-
alı onların ümumi maliyyə-investisiya imkanlarını 
ifadə edir, idarəetmə prosesində maliyyə-investisi-

ya resurslarına çevrilir və həmin ərazilərin inkişaf 
məqsədlərinə nail olunmasına, sosial-iqtisadi inki-
şaf səviyyəsinin yüksəldilməsinə, eləcə də ərazinin 
investisiya cəlbediciliyinə imkan verir. Maliyyə-in-
vestisiya potensialının həcminə və strukturuna çox-
lu sayda amillər təsir edir: istehsalın artım tempi və 
ərazinin inkişaf dərəcəsi; kənd təsərrüfatı, xammal 
və sənaye sahələrinin üstünlük təşkil etdiyi istehsa-
lın ərazi tərkibi; milli gəlirin bölüşdürülməsi sahə-
sində investisiya strategiyası və siyasəti; maliy-
yə-kredit sisteminin inkişafı və s. 

Postkonflikt ərazilərin inkişafı üçün müxtəlif 
konsolidə edilmiş proqram və proqnozlar hazırlan-
malı, bunun üçün ilkin mərhələdə maliyyə-inves-
tisiya potensialının müəyyənləşdirilməsi zəruridir. 
Həmin proqram və proqnozlar dövlətin maliyyə-in-
vestisiya siyasəti çərçivəsində hazırlanmalı və re-
allaşdırılmalıdır. Məlumdur ki, milli iqtisadiyyatın 
inkişafı və bu inkişafın davamlı olmasından ötrü 
münbit şəraitin yaradılması ölkənin investisiya-ma-
liyyə fəaliyyətindən və investisiya-maliyyə siyasə-
tindən asılıdır. İnkişafın davamlılığına nail olmaq 
üçün investisiya və maliyyə bazarlarını inkişaf et-
dirmək, investisiyaların səmərəliliyini təmin etmək, 
cəlbediciliyi problemlərini həll etmək, xüsusən də 
xarici investisiyaları stimullaşdıran mühit yaratmaq 
lazımdır [3, s.26]. Maliyyə-investisiya siyasətinin 
məqsəd və vəzifələri maliyyə-investisiya planlaş-
dırması prosesində hazırlanır. Maliyyə-investisiya 
planlaşdırması maliyyə-investisiya resurslarının 
tarazlaşdırılmasına və mütənasibliyinə yönəlmiş 
fəaliyyətdir. Maliyyə-investisiya planlaşdırması 
mərhələsində maliyyə-investisiya alətlərinin çeşidi 
müəyyənləşdirilir, maliyyə-investisiya resurslarının 
səfərbər edilməsi və istifadəsi üçün metodoloji prin-
siplər, konkret metod və üsullar hazırlanır. Maliy-
yə-investisiya planlaşdırmasının əsas obyekti plan-
da kəmiyyət ifadəsini əldə edən maliyyə-investisiya 
əlaqələri hesab olunur [4, s.15]. Maliyyə-investisiya 
planlaşdırılması sistemində əsas yer büdcə vəsait-
lərinin hərəkətini, onun formalaşdırılması və istifa-
dəsinin forma və üsullarını, gəlir və xərclərin struk-
turunu əks etdirən büdcə planlaşdırılmasına verilir. 

Maliyyə-investisiya planlaşdırılması sistemi maliy-
yə-investisiya resursları mənbələrinin strukturunun 
dəyişməsində konkret əlaqələri və uzunmüddətli 
meyilləri, habelə gələcəkdə bu sahələrin inkişafını 
xarakterizə edən amilləri aşkar etməyə imkan verir. 

Fikrimizcə, hər hansı bir ərazinin maliyyə-inves-
tisiya potensialı istifadə edilib-edilməməsindən asılı 
olmayaraq, onların sərəncamında olan müxtəlif növ 
resursların mövcudluğundan asılıdır və bu resurslar 
qiymətləndirilməlidir. Postkonflikt ərazilərin maliy-
yə-investisiya potensialının formalaşmasına ekoloji 
və təbii resurs komponentləri, makroiqtisadi para-
metrlər, investisiya sahələri və obyektləri, habelə iq-
tisadi inkişaf səviyyəsi önəmli dərəcədə təsir göstərir. 
Bu təsirlərin müsbət effekt verməsi üçün postkon-
flikt ərazilərin inkişafına imkan verəcək maliyyə-in-
vestisiya potensialı səmərəli şəkildə idarə olunmalı-
dır. Maliyyə-investisiya potensialının idarə edilməsi 
sistemi bir qrup mərhələləri əhatə edir: regionun ma-
liyyə-investisiya potensialının mövcud səviyyəsinin 
diaqnostikası, onun formalaşmasında problemlərin 
müəyyənləşdirilməsi; regionun maliyyə-investisiya 
potensialının formalaşmasında prioritetlərin müəy-
yənləşdirilməsi; qarşıya qoyulmuş məqsədlərə nail 
olmağa imkan verən hədəflərin müəyyənləşdirilmə-
si; daxili və xarici resursların səfərbər edilməsinin 
əsas istiqamətlərinin müəyyənləşdirilməsi, borc və-
saitlərinin yeni mənbələrinin axtarışı; maliyyə-in-
vestisiya potensialının idarə edilməsi strategiyasının 
elementlərinin formalaşdırılması. Demək olar ki, 
maliyyə-investisiya potensialı ilk öncə, ərazinin ma-
liyyə-investisiya resurslarının formalaşdırılması im-
kanları ilə bağlıdır. Hazırda Azərbaycanda postkon-
flikt ərazilərin maliyyə-investisiya resurslarına olan 
tələbatının ödənilməsi ümumi məqsədə - əhalinin 
həyat keyfiyyətinin yaxşılaşdırılmasına yönəlmiş və 
bu, davamlı inkişafa nail olmaq üçün bütün səviy-
yələrdə dövlət və yerli özünüidarəetmə orqanları-
nın büdcə-vergi münasibətləri ilə təmin edilir. Ma-
liyyə-investisiya mexanizmi vasitəsilə proseslərin 
özünü stimullaşdıran inkişaf proseslərini işə salmaq 
və sistemin bütün məkanında onların intensivliyini 
artırmaq mümkündür.

Qeyd edək ki, 10 dekabr 2021-ci il tarixində 
ölkə Prezidentinin “İşğaldan azad edilmiş əra-
zilərdə iqtisadi inkişafın sürətləndirilməsi ilə bağlı 
bəzi tədbirlər haqqında” imzaladığı Sərəncamı hə-
min ərazilərdə investisiya-maliyyə mexanizmləri-
nin səmərəli tətbiqinə imkan verməkdədir. Həmin 

sərəncamda işğaldan azad edilmiş ərazilərdə fəa-
liyyət göstərən sahibkarlıq subyektlərinin maliyyə 
resurslarına çıxış imkanlarının genişləndirilməsi, 
bu ərazilərdə ekoloji baxımdan təmiz texnologi-
yalar tətbiq edən, yaşıl inkişafa kömək edə biləcək 
və bərpa olunan enerji mənbələrindən istifadə edən 
investorlara bu sahədə zəruri dövlət dəstəyinin güc-
ləndirilməsi, investisiya-maliyyə mexanizmlərinin 
tətbiqinin təkmilləşdirilməsi əsas prioritetlər kimi 
göstərilmişdir [5]. İşğaldan azad edilmiş ərazilə-
rində investisiya-maliyyə mexanizmlərinin güc-
ləndirilməsində ölkə Prezidenti tərəfindən 2 fevral 
2021-ci il tarixində təsdiqini tapmış və 2030-cu ilə 
qədər dövrü əhatə milli prioritetlərlə bağlı sərən-
cam da önəmli rola malikdir. Bu sərəncamda birba-
şa xarici investisiyaların, o cümlədən infrastruktur 
sahələrinə strateji investorların milli iqtisadiyyata 
cəlb edilməsinə, habelə ölkənin milli maraqları-
nın qorunmasına və xarici investorlar üçün rəqabət 
mühitinin yaradılmasına, investisiyaların səmərəli 
tənzimlənməsinə diqqətin artırılması əsas vəzifələr 
kimi müəyyənləşdirilmişdir [6]. 

Postkonflikt ərazilərin dirçəldilməsi prosesinin 
sürətləndirilməsi və sosial-iqtisadi inkişafı məqsəd-
ləri nəzərə alınmaqla maliyyə təminatının və inves-
tisiyaların cəlb edilməsinin zəruri mexanizmlərinin 
həlli istiqamətində təsirli və səmərəli tədbirlər real-
laşdırılmalı, həmin ərazilərin bərpası və inkişafı ilə 
məşğul olan yerli və xarici şirkətlərin və müəssisələ-
rin fəaliyyəti üçün şəffaf və stimullaşdırıcı investi-
siya və innovasiya mühiti təmin edilməli, bu əra-
zilərdə fəaliyyətlərin davamlı maliyyələşdirilməsi 
mexanizmləri yaradılmalı, faydalı qazıntı ehtiyatla-
rının hasilatı və emalına kompleks yanaşmanı təmin 
etmək üçün mədənçıxarma sənayesinin profilləri 
əsasında sənaye klasterləri yaradılmalıdır [7, s.284]. 

Postkonflikt ərazilərdə maliyyə-investisiya 
mexanizminin inkişafının intensivləşdirilməsi xeyli 
dərəcədə investisiyaların səmərəli şəkildə cəlb edil-
məsindən və onların tənzimlənməsi səviyyəsindən 
də asılıdır. İnvestisiyaların cəlb edilməsi tədbirlərini 
tənzimləmək məqsədilə inzibati üsullardan, o cüm-
lədən normativ hüquqi aktlardan istifadə olunur. 
Normativ hüquqi aktlar kreditlərin, subsidiyaların, 
lisenziyaların və kvotaların verilməsini tənzimləyir. 
Ölkəyə investisiya cəlb etmək və onun inkişafına 
nəzarət etmək üçün iqtisadi üsullardan istifadə olu-
nur. Dolayı investisiya siyasəti tədbirlərinə proqnoz 
proqramları, ərazinin iqtisadi inkişafının planlaşdı-

rılması, vergi və kredit tədbirlərinin reallaşdırılması 
(vergi dərəcələrinin azaldılması, imtiyazlar) daxil-
dir. Birbaşa iqtisadi üsullara investisiyaların cəlb 
edilməsini, dövlət və özəl investisiyaların nisbətinin 
dəyişdirilməsini və s. aid etmək olar [8, s.441]. 

Azərbaycanın postkonflikt ərazilərindən olan 
Qarabağ və Şərqi Zəngəzur bölgələrinə cəlb olunan 
investisiyaların sahələr üzrə bölgüsünü təhlil edək. 
Qarabağ bölgəsinə 2023-cü ildə 2254399,8 min 
manat dəyərində investisiya yönəldilib ki, bunun 
70,0%-i xidmət sahələrinə, 22,7%-i məhsul istehsa-
lına, 7,3%-i isə yaşayış evlərinin tikintisinə yönəldi-
lib. 2023-cü ildə 2020-ci ilə görə xidmət sahələrinə 
yönəlik investisiyaların həcmi 10,6 dəfə, məhsul 
istehsalına yönəldilənlər 7,6 dəfə, yaşayış evlərinin 
tikintisinə yönəldilənlər isə 3,8 dəfə artmışdır. Şərqi 
Zəngəzur bölgəsinə isə 2023-cü ildə 4011124,5 min 
manat dəyərində investisiya yönəldilib ki, bunun 
53,5%-i xidmət sahələrinə, 44,2%-i məhsul istehsa-
lına, 2,3%-i isə yaşayış evlərinin tikintisinə yönəldi-
lib [9]. 2023-cü ildə 2021-ci ilə görə xidmət sahələ-
rinə yönəlik investisiyaların həcmi 2,5 dəfə, məhsul 
istehsalına yönəldilənlər 18,1 dəfə, yaşayış evləri-
nin tikintisinə yönəldilənlər isə 313,1 dəfə artmışdır. 

İnvestisiya fəaliyyətinin davamlı artımına nail 
olmaq məqsədilə mütərəqqi milli strategiyanın ha-
zırlanması və reallaşdırılması zəruridir. Ölkənin 
inkişaf üçün investisiya strategiyasının prioritet 
istiqamətləri sənaye, maliyyə və sosial infrastruk-
tur sahələrində mütərəqqi struktur dəyişiklikləri-
nin başlanması və reallaşdırılmasıdır. Postkonflikt 
ərazilərdə investisiya cəlbediciliyinin artırılması 
üçün dövlət tərəfindən uzunmüddətli investisiya 
layihələrində sahibkarların faydalı iştirakına yönəl-
miş tədbirlər kompleksinin təmin edilməsinə də eh-
tiyac vardır. Postkonflikt ərazilərin dinamik inkişafı 
prioritetlər sistemini müəyyənləşdirmədən həmin 
ərazilərdə yerləşən əhali ilə yanaşı, müəssisə və 
təşkilatların, dövlət orqanlarının fəaliyyətlərinin ar-
dıcıllığını təmin etmədən mümkün deyil. Sosial-iq-
tisadi inkişafın yuxarıda qeyd olunan məsələlərinin 
həlli postkonflikt ərazilərdə maliyyə-investisiya 
mexanizminin inkişafının intensivləşdirilməsini və 
təkmilləşdirilməsini tələb edir. Postkonflikt ərazilər-
də maliyyə-investisiya mexanizminin inkişafının 
intensivləşdirilməsi məqsədilə müvafiq strategiya-
nın hazırlanması zəruridir. 

Postkonflikt ərazilərdə maliyyə-investisiya mexa-
nizminin inkişafının intensivləşdirilməsi strategiyası 

regional məqsədlərə nail olmaq mexanizmindən ən 
rasional, optimal və səmərəli istifadəni təmin edən 
maliyyə-investisiya sisteminin inkişafı modelidir. Bu 
strategiya dövlətin balanslaşdırılmış maliyyə-inves-
tisiya siyasətinin reallaşdırılmasının əsas alətlərindən 
biridir. Bu strategiyanı reallaşdırarkən postkonflikt 
ərazilərin sosial-iqtisadi inkişaf məqsədlərinə nail 
olmaq üçün tədbirlərin hazırlanması üzrə strateji təh-
lilin aparılması, daxili və xarici amillərin hərtərəfli 
öyrənilməsi və onların təsirinin müəyyənləşdirilməsi 
böyük önəm daşıyır. Postkonflikt ərazilərdə maliy-
yə-investisiya mexanizminin inkişafının intensivləş-
dirilməsi strategiyası çərçivəsində görülən tədbirlər 
həmin ərazilərin maliyyə sabitliyinin bərpasına, ma-
liyyə-investisiya axınlarının intensivləşdirilməsinə 
və gələcək inkişafın təmin edilməsinə yönəlmiş təd-
birlərdir. Özəl investorların cəlb edilməsi maliyyə 
yükünün yenidən bölüşdürülməsinə kömək edər, bu, 
dövlətdən əlverişli rejim yaratmağı tələb edir. Dövlət 
və özəl investorlar arasında uğurlu əməkdaşlıq za-
manı elə innovativ inkişaf yolu seçilməlidir ki, bu 
yolla ərazilərin mövcud potensialını tam olaraq real-
laşdırmaq mümkün olsun. 

Postkonflikt ərazilərin maliyyələşdirilməsində xa-
rici donor təşkilatları, beynəlxalq maliyyə institutla-
rı və potensial xarici investorlarla məsləhətləşmələr 
aparmaq, onların hansı həcm və miqyasda iştirakı 
formalarını müəyyənləşdirmək lazımdır. Bu qurum-
ların bərpa işlərinin maliyyələşdirilməsində iştirakı 
məqsədli və subsidiyalaşdırılmış qrantlardan tutmuş 
uzunmüddətli güzəştli kreditlərə, birbaşa və portfel 
investisiyalara qədər müxtəlif formalarda ola bilər. 

Hazırda dövlət-özəl əməkdaşlıq platforması 
postkonflikt ərazilərdə maliyyə-investisiya mexa-
nizminin inkişafının intensivləşdirilməsi üçün 
mühüm vasitədir. Məhdud büdcə resursları və ak-
tual sosial-iqtisadi problemlərin həlli zərurəti şə-
raitində xüsusilə vacibdir. Postkonflikt ərazilərdə 
maliyyə-investisiya mexanizmlərinin inkişafının 
intensivləşdiriməsi baxımından dövlət-özəl əmək-
daşlıq layihələrinin səmərəli və uğurla reallaşdırıl-
ması məqsədilə respublikada hakimiyyət orqanları 
öz səylərini gücləndirməlidir. Dövlət-özəl əməkdaş-
lığının inkişafı üçün şərait səmərəli qanunvericilik 
bazasının, regionda effektiv strateji planlaşdırma 
sisteminin olması, bu mexanizmin inkişafı üçün 
güclü idarəetmə orqanlarının olması, layihələ-
rin idarə edilməsi metodologiyasından istifadə və 
dövlət-özəl əməkdaşlığının bütün iştirakçılarının 

səmərəli qarşılıqlı fəaliyyəti zəruri şərtdir. Döv-
lət-özəl əməkdaşlıq mexanizmi çərçivəsində real-
laşdırılan tədbirlər kompleksi postkonflikt ərazilər-
də investisiya proseslərinin aktivləşdirilməsi üçün 
səmərəli sosial-iqtisadi siyasətin formalaşdırılması-
na imkan verəcəkdir.

Beləliklə, bizə görə postkonflikt ərazilərin ma-
liyyə-investisiya mexanizminin inkişafının inten-
sivləşdirilməsinin əsas istiqamətləri bunlar ola bilər: 

- Postkonflikt ərazilərin inkişaf strategiyasının 
prioritetlərinə uyğun olaraq maliyyə-investisiya 
mexanizminin inkişafının intensivləşdirilməsi üçün 
əlverişli mühitin formalaşdırılması; 

- Postkonflikt ərazilərdə maliyyə-investisiya 
mexanizminin inkişafının intensivləşdirilməsi stra-
tegiyasının hazırlanması və reallaşdırılması;

- Postkonflikt ərazilərdə təsərrüfat fəaliyyətinin 
bütün sahələrinin maliyyə-investisiya mənbələri ilə 
hərtərəfli əhatə olunmasına və ərazi subyektlərinin 
təsərrüfat müstəqilliyinin bərqərar olmasına yönəl-
miş regionun resurs təminatının optimallaşdırılması;

- Regional və yerli səviyyədə qanunvericilik və 
icra hakimiyyəti orqanlarının işinin məhsuldarlığı-
nın və şəffaflığının artırılması; 

- Postkonflikt ərazilərin öz resurs bazasının ge-
nişləndirilməsi məqsədilə stimulların inkişafı;

- Risk amillərinin və qeyri-müəyyənliyin ərazi-
nin maliyyə-investisiya mexanizminə təsirinin azal-
dılması və neytrallaşdırılması elementlərinin forma-
laşdırılması;

- Ərazidə fəaliyyət göstərən ev və fermer təsərrü-
fatlarının və sahibkarlıq subyektlərinin dövriyyə və 
əsas kapitalının fasiləsiz maliyyələşdirilməsi məqsə-
dilə regional bank-kredit sisteminin formalaşdırıl-
ması və kredit cəlbediciliyinin artırılması və s. 

Açar sözlər: Azərbaycan, postkonflikt ərazilər, in-
vestisiyalar, maliyyə, investisiya-maliyyə mexaniz-
mi, investisiya-maliyyə resursları, investisiya cəlb-
ediciliyi, maliyyə mənbələri. 

Пути развития инвестиционно-финансовых 
механизмов в постконфликтных 

территориях Азербайджана
РЕЗЮМЕ

В статье рассматриваются проблемы разра-
ботки и внедрения инвестиционных и финан-
совых механизмов на постконфликтных тер-
риториях Азербайджана. Проанализированы и 
обобщены вопросы эффективной организации 
инвестиционно-финансовых механизмов. Была 

рассмотрена решающая роль инвестиционных 
и финансовых механизмов в продуктивном ис-
пользовании природных и экономических ресур-
сов постконфликтных территорий. Были освеще-
ны проблемы и пути решения финансирования 
инвестиционных проектов, реализуемых в пост-
конфликтных регионах. Даны предложения по 
совершенствованию инвестиционных и финан-
совых механизмов в проектах и мероприятиях по 
интенсификации Великого Возвращения в пост-
конфликтные регионы в ближайшем будущем.

Ключевые слова: Азербайджан, посткон-
фликтные территории, инвестиции, финансы, 
инвестиционно-финансовый механизм, инвести-
ционно-финансовые ресурсы, инвестиционная 
привлекательность, финансовые источники. 

SUMMARY

The article examines the problems of develop-
ment and implementation of investment and finan-
cial mechanisms in the post-conflict territories of 
Azerbaijan. The issues of effective organization of 
investment and financial mechanisms are analyzed 
and generalizations are made. The decisive role of 
investment and financial mechanisms in the pro-
ductive use of natural and economic resources of 
post-conflict territories was considered. The prob-
lems and solutions of financing investment projects 
implemented in post-conflict regions were highli-
ghted. Proposals were put forward to improve in-
vestment and financial mechanisms in projects and 
events to intensify the Great Return to post-conflict 
regions in the near future. 

